Iechyd a Gofal Cymdeithasol: Modiwl 9 Taflen wybodaeth: Y Dull Gwybyddol


Damcaniaethau am ddatblygiad dynol

Y Dull Gwybyddol

Mae’n cynnig bod modd deall ymddygiad dynol drwy astudio strwythurau meddyliol mewnol cynhenid sy’n caniatáu i ni ymaddasu i’n hamgylchedd. Gwybyddiaeth yw’r broses o gymryd gwybodaeth am y byd o’n cwmpas, prosesu, trefnu a storio’r wybodaeth honno ac addasu ein hymddygiad o ganlyniad. Mae plant yn teimlo cymhelliad naturiol i feistroli tasgau ymestynnol a deall y byd o’u cwmpas.

Piaget
· Mae plant yn meddwl mewn ffyrdd gwahanol i oedolion. 

· Drwy ryngweithio â’r amgylchedd, bydd plentyn yn adeiladu strwythurau ar gyfer deall y byd a rhyngweithio ag ef. Sgemâu, cydweddiad, cymhwysiad, gweithrediadau.

· Bydd pob plentyn yn mynd drwy’r un camau datblygiadol yn yr un drefn.

· Bydd gwahanol alluoedd yn datblygu ar bob cam. Ni fydd plentyn ar un cam yn gallu deall neu feistroli tasgau ar y cam nesaf uwch nes bydd yn ddigon aeddfed, o ran bioleg a seicoleg, i wneud hynny.

· Cam echddygol synhwyraidd: 0-2 flwydd – myfïaeth, dim syniad o sefydlogrwydd gwrthrych.

· Cam cynweithredol: 2-7 mlwydd - myfïaeth, dim syniad o gadwraeth.

· Cam gweithredu diriaethol: 7-11 mlwydd - diganoli, gweithredu diriaethol, cadwraeth.

· Cam gweithredu ffurfiol: 11+ mlwydd – meddwl yn haniaethol a damcaniaethol.

· Bydd plant yn dysgu orau wrth ddarganfod pethau drostyn nhw eu hunain - dysgu drwy ddarganfod.

Beirniadaeth:

Mae llawer o bobl yn credu bod camau datblygiadol Piaget yn rhy anhyblyg neu fod ei amseriadau ar gyfer cyflawni pethau penodol gan blant, fel gweithredu diriaethol, yn anghywir. Mae Vygotsy wedi dangos bod plant yn gallu cyflawni tasgau penodol os ydyn nhw wedi’u haddysgu iddyn nhw. Awgrymwyd bod nifer o brofion Piaget yn rhy gymhleth i’w deall gan blant. Credai Piaget fod plant yn dysgu orau wrth ddarganfod pethau drostyn nhw eu hunain ond mae Vygotsky wedi dangos bod plant yn gwneud orau mewn sefyllfaoedd dysgu cydweithredol.
Vygotsky
· Mae diwylliant, rhyngweithio cymdeithasol ac iaith yn chwarae rhan hanfodol wrth ddatblygu gwybyddiaeth.

· Nes cyrraedd 2 flwydd oed, nid yw meddwl y plentyn yn cynnwys y defnydd o iaith ac mae ei weithredoedd yn cael ystyr drwy ryngweithio cymdeithasol, h.y. bydd y rhiant, er enghraifft, yn gweld y plentyn yn pwyntio bys at wrthrych ac yn dehongli hynny fel gweithrediad gafael.

· Rhwng 2 a 7 mlwydd oed mae lleferydd y plentyn yn ymddygiad cyfathrebu sy’n creu newid mewn pobl eraill (mae ‘gweld buwch’ yn gais) a newid ynddo’i hun (mae ‘gweld buwch’ yn ddatganiad am ei fwriad; siarad myfïol)
· Mae siarad myfïol neu breifat yn helpu plant i gynllunio gweithgareddau ac yn gymorth i ddatblygu eu meddwl a’u dealltwriaeth.

· Yn raddol, pan fydd y plentyn tua 7 mlwydd oed, bydd lleferydd yn datblygu dwy swyddogaeth; caiff ei fewnoli ar ffurf meddwl a chaiff ei ddefnyddio ar gyfer cyfathrebu cymdeithasol hefyd.

· Haenen Datblygu Procsimol. Dyma’r gwahaniaeth rhwng yr hyn y gall y plentyn ei gyflawni’n annibynnol a’r hyn y gall y plentyn ei gyflawni o gael arweiniad ac anogaeth gan athro medrus. Cyflawnir llawer o ddatblygiad gwybyddol y plentyn drwy ryngweithio cymdeithasol â pherson arall mwy gwybodus. “Yr hyn y gall y plentyn ei wneud drwy gydweithredu heddiw, bydd yn gallu ei wneud ar ei ben ei hun yfory.” Mae Haenen Datblygu Procsimol yn bodoli wrth chwarae hyd yn oed, gan fod y plentyn yn ymddwyn ar lefel uwch na’i ymddygiad pob dydd arferol, er enghraifft, drwy ddychmygu ei fod yn oedolyn wrth chwarae ‘tŷ bach’.

· Tynnodd Vygotsky sylw at bwysigrwydd rhyngweithio â chyfoedion fel ffordd effeithiol o ddatblygu sgiliau a rhoddodd anogaeth i ddefnyddio dulliau dysgu cydweithredol mewn ysgolion.

Beirniadaeth:

Roedd adroddiadau Vygotsky yn anffurfiol a doedd dim digon o fanylion ynddyn nhw i alluogi ymchwilwyr eraill i’w hailadrodd neu eu gwerthuso. Er hynny, maen nhw wedi dylanwadu’n fawr ar addysg, gan roi pwyslais ar ddefnyddio dulliau datrys problemau a chydweithredu yn yr ystafell ddosbarth. Dangosodd pa mor bwysig oedd cynnig her i fyfyrwyr a chysylltu dysgu â bywyd go iawn.

